
PROJEKTVENDIMIN

“PËR MIRATIMIN E STRATEGJISË KOMBËTARE TË INTELIGJENCES ARTIFICIALE TË SHQIPËRISË 2025-2030 DHE TË PLANIT TË VEPRIMIT”

I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN

Projektvendimi “Për miratimin e Strategjisë Kombëtare të Inteligjencës Artificiale të Shqipërisë 2025–2030 dhe të Planit të Veprimit” propozohet nga Agjencia Kombëtare e Shoqërisë së Informacionit (AKSHI) si një dokument politik i qeverisë shqiptare, i cili i kushton vëmendje të veçantë zhvillimit dhe përdorimit të teknologjive të inteligjencës artificiale, si një instrument thelbësor për transformimin digjital, inovacionin, rritjen ekonomike dhe përmirësimin e mirëqenies së qytetarëve.

Qëllimi i këtij dokumenti është të përcaktojë vizionin kombëtar për zhvillimin dhe përdorimin etik, të sigurt dhe gjithëpërfshirës të inteligjencës artificiale, mbështetur mbi një vlerësim të prioriteteve strategjike të vendit, të gjendjes aktuale dhe të praktikave më të mira ndërkombëtare. Strategjia është hartuar në përputhje me dokumente të rëndësishme strategjike kombëtare dhe rajonale, si Agjenda Digjitale e Shqipërisë, Strategjia Kombëtare për Zhvillim dhe Integrim Evropian 2030, Strategjia për Specializimin e Zgjuar (S3) dhe dokumente të tjera sektoriale.

Në hartimin e Strategjisë janë angazhuar aktorë institucionalë, akademikë, privatë dhe të shoqërisë civile, me një qasje që vlerëson inovacionin, gjithëpërfshirjen, ndërtimin e kapaciteteve, bashkëpunimin ndërkombëtar dhe respektimin e parimeve të etikës dhe të drejtave themelore të njeriut. Vizioni i saj synon që deri në vitin 2030, Shqipëria të jetë një shoqëri e fuqizuar digjitalisht, ku inteligjenca artificiale përdoret si motor për rritjen e produktivitetit, ofrimin e shërbimeve publike cilësore dhe zhvillimin e sektorëve strategjikë si shëndetësia, arsimi, bujqësia, transporti, energjia dhe turizmi.

Dokumenti identifikon politikat dhe objektivat për:

· krijimin e një kuadri rregullator të harmonizuar me Aktin për Inteligjencën Artificiale të Bashkimit Evropian (EU AI Act); 
· zhvillimin e infrastrukturës së qëndrueshme digjitale dhe të dhënave;
· forcimin e kapaciteteve kërkimore, inovative dhe të fuqisë punëtore;
· nxitjen e ekosistemit të inovacionit dhe partneritetit publik privat;
· garantimin e përdorimit etik, transparent dhe të besueshëm të IA-së.

Për çdo masë të parashikuar janë përcaktuar hapat kryesorë të zbatimit, rezultatet e pritshme, treguesit e monitorimit dhe afatet kohore të realizimit, të strukturuara në periudha afatshkurtra, afatmesme dhe afatgjata.


II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE
Projektvendimi “Për miratimin e Strategjisë Kombëtare të Inteligjencës Artificiale të Shqipërisë 2025–2030 dhe të Planit të Veprimit” lidhet dhe është në përputhje me disa dokumente themelore të politikave kombëtare dhe ndërsektoriale, duke përfshirë:
· Agjendën Digjitale të Shqipërisë 2022–2026, miratuar me vendimin nr. 370, datë 1.6.2022, të Këshillit të Ministrave “Për miratimin e Strategjisë Ndërsektoriale ‘Agjenda Digjitale e Shqipërisë’ dhe të planit të veprimit 2022–2026”;
· Strategjinë Kombëtare për Zhvillim dhe Integrim Evropian 2030, e cila përcakton prioritetet kombëtare për transformimin digjital dhe inovacionin;
· Strategjinë Kombëtare për Kërkimin Shkencor, Teknologjinë dhe Inovacionin 2023–2030, miratuar me vendimin nr. 542, datë 20.9.2023, të Këshillit të Ministrave;
· Strategjinë Kombëtare të Punësimit dhe Aftësive 2023–2030, miratuar me vendimin nr. 173, datë 24.3.2023, të Këshillit të Ministrave;
· Strategjinë Kombëtare të Sigurisë Kibernetike 2020–2025, miratuar me vendimin nr. 804, datë 16.12.2020, të Këshillit të Ministrave;
· Strategjinë Kombëtare të Specializimit Inteligjent (S3) 2025–2030, miratuar me vendimin nr. 824, datë 26.12.2024, të Këshillit të Ministrave;
· Dokumente të tjera sektoriale në fushat e shëndetësisë, arsimit, energjisë, transportit dhe mjedisit, të cilat adresojnë transformimin digjital dhe inovacionin si prioritete zhvillimore.
Projektvendimi është hartuar në përputhje të plotë me angazhimin e Qeverisë Shqiptare për zhvillimin e një ekosistemi kombëtar të sigurt, etik dhe gjithëpërfshirës për Inteligjencën Artificiale, si një instrument për përmirësimin e cilësisë së jetës, rritjen e konkurrueshmërisë ekonomike dhe përshpejtimin e integrimit evropian të vendit.
Bazuar në nenet 91 dhe 92 të ligjit nr. 10019, datë 29.12.2008, “Kodi Zgjedhor i Republikës së Shqipërisë”, i ndryshuar, si dhe vendimin nr. 9, datë 24.12.2020, të Komisionit Rregullator, i ndryshuar, që përcaktojnë rregulla për veprimtaritë publike të institucioneve në periudhën 4 muaj përpara datës së zgjedhjeve deri në formimin e qeverisë së re, ky projektvendim nuk përcakton zhvillimin e veprimtarive të ndaluara për t’u promovuar dhe nuk përfshihet në kategorinë e akteve të ndaluara në kuptim të Kodit Zgjedhor dhe këtij vendimi.

III. ARGUMENTIMI I PROJEKT UDHËZIMIT LIDHUR ME PËRPARËSITË, PROBLEMATIKAT, EFEKTET E PRITSHME
Projektvendimi “Për miratimin e Strategjisë Kombëtare të Inteligjencës Artificiale të Shqipërisë 2025–2030 dhe të Planit të Veprimit” është hartuar nga Agjencia Kombëtare e Shoqërisë së Informacionit (AKSHI), në kuadër të zbatimit të Agjendës Digjitale të Shqipërisë 2022–2026 dhe përputhjes me Akti për Inteligjencën Artificiale i Bashkimit Evropian (EU AI Act).
Strategjia adreson nevojën urgjente për të zhvilluar një ekosistem kombëtar të Inteligjencës Artificiale që është i sigurt, etik, gjithëpërfshirës dhe i orientuar drejt përfitimeve shoqërore dhe ekonomike.
Përparësitë e këtij dokumenti lidhen me:
· Pozicionimin strategjik të Shqipërisë në procesin e transformimit digjital dhe inovacionit teknologjik, duke shfrytëzuar potencialin e IA-së për të përmirësuar shërbimet publike, konkurrueshmërinë e biznesit dhe cilësinë e jetës;
· Harmonizimin me politikat dhe legjislacionin e BE-së, veçanërisht EU AI Act, duke siguruar një qasje të unifikuar për standardet e sigurisë, etikës dhe transparencës në përdorimin e IA-së;
· Mbështetjen e zhvillimit ekonomik dhe punësimit përmes krijimit të tregjeve të reja, inovacionit në ndërmarrjet ekzistuese dhe nxitjes së startupe-ve teknologjike;
· Zhvillimin e kapaciteteve njerëzore, përmes programeve të edukimit dhe trajnimit në aftësi të avancuara digjitale dhe të IA-së, duke përfshirë bashkëpunimin mes sektorit akademik, privat dhe institucioneve publike.
Problematikat kryesore që Strategjia synon të adresojë përfshijnë:
· Mungesën e kuadrit të plotë rregullator dhe institucional për përdorimin e IA-së në Shqipëri;
· Kapacitete të kufizuara teknike dhe burimore në institucionet publike dhe private për të zhvilluar dhe zbatuar zgjidhje të IA-së;
· Përhapjen e ulët të kulturës digjitale dhe njohurive mbi IA-në në shoqëri, e cila kufizon përdorimin e saj të sigurt dhe të dobishëm;
· Rreziqet etike dhe ligjore, përfshirë përdorimin e padrejtë, diskriminimin algoritmik dhe shkeljen e privatësisë së të dhënave;
· Hendekun mes zonave urbane dhe rurale në qasjen dhe përdorimin e teknologjive të avancuara.
Efektet e pritshme të zbatimit të Strategjisë përfshijnë:
· Përmirësimin e cilësisë së shërbimeve publike përmes automatizimit dhe personalizimit të proceseve;
· Rritjen e transparencës dhe besimit të qytetarëve ndaj institucioneve publike;
· Zhvillimin e tregut kombëtar të teknologjisë dhe tërheqjen e investimeve vendase dhe të huaja;
· Nxitjen e inovacionit dhe kërkimit shkencor në fusha të ndryshme, duke përfshirë shëndetësinë, arsimin, energjinë, bujqësinë dhe sigurinë publike;
· Përafrimin me standardet dhe praktikat më të mira të BE-së, duke kontribuar drejtpërdrejt në procesin e integrimit evropian të Shqipërisë.
Strategjia dhe Plani i Veprimit shoqërues përmbajnë objektiva të matshëm, masa konkrete dhe tregues të monitorimit, të cilat ndahen në afatshkurtra, afatmesme dhe afatgjata, duke siguruar një zbatim të strukturuar dhe të qëndrueshëm të politikave të IA-së në vend.

IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR
Projektakti propozohet në mbështetje të nenit 100 të Kushtetutës së Republikës së Shqipërisë.
Masat dhe objektivat e parashikuara në Strategjinë Kombëtare të Inteligjencës Artificiale 2025–2030 dhe në Planin e saj të Veprimit janë në harmoni me kuadrin ligjor kombëtar dhe aktet nënligjore në fuqi, përfshirë:
· Ligjin nr. 43/2023, “Për Qeverisjen Elektronike”, i ndryshuar, i cili përcakton parimet, strukturat dhe procedurat për zhvillimin e shërbimeve publike elektronike dhe përdorimin e teknologjive digjitale në administratën publike;
· Ligjin nr. 9887/2008, i ndryshuar, “Për mbrojtjen e të dhënave personale”, i ndryshuar, që garanton respektimin e të drejtave dhe lirive themelore të individëve në përpunimin e të dhënave personale;
· Ligjin nr. 25/2024, “Për sigurinë kibernetike”, që përcakton masat për mbrojtjen e infrastrukturës kritike të informacionit;
· Ligjin nr. 119/2014, i ndryshuar, “Për të drejtën e informimit”, që garanton transparencën dhe aksesin e publikut në informacionin zyrtar;
· Vendimin e Këshillit të Ministrave nr. 479, datë 24.7.2024, për miratimin e dokumentit të Metodologjisë dhe Standardeve teknike për përdorimin e Inteligjencës Artificiale në Republikën e Shqipërisë;
· Agjendën Digjitale 2022–2026, e cila identifikon IA-në si fushë prioritare për transformimin digjital të Shqipërisë;
· Akte të tjera ligjore sektoriale që lidhen me kërkimin shkencor, inovacionin, mbrojtjen e pronësisë intelektuale dhe zhvillimin ekonomik.
Projektakti është gjithashtu në përputhje me kuadrin ligjor dhe politik ndërkombëtar, duke përfshirë:
· Akti për Inteligjencën Artificiale të Bashkimit Evropian (EU AI Act), si legjislacioni i parë gjithëpërfshirës për rregullimin e IA-së, me të cilin Shqipëria ka filluar procesin e përafrimit; 
· Kornizën e të Drejtave Themelore të Bashkimit Evropian dhe Konventën Evropiane për të Drejtat e Njeriut, që sigurojnë mbrojtjen e të drejtave dhe lirive themelore në përdorimin e teknologjive të reja;
· Rekomandimet dhe udhëzimet e Organizatës për Bashkëpunim dhe Zhvillim Ekonomik (OEC, Bashkimit Ndërkombëtar të Telekomunikacionit (ITU) dhe Organizatës së Kombeve të Bashkuara për Edukim, Shkencë dhe Kulturë (UNESCO) për zhvillimin e IA-së etike, të sigurt dhe të besueshme;
· Marrëveshjet ndërkombëtare dhe rajonale ku Shqipëria është palë, që adresojnë bashkëpunimin teknologjik, shkëmbimin e të dhënave dhe sigurinë digjitale.
Projektakti nuk bie ndesh me asnjë dispozitë kushtetuese ose ligjore në fuqi dhe kontribuon në harmonizimin e kuadrit rregullator kombëtar me praktikat më të mira ndërkombëtare, duke siguruar zbatimin e parimeve të proporcionalitetit, sigurisë juridike dhe respektimit të të drejtave themelore të njeriut.

V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKTET NORMATIVE)
Në aspektin e integrimit në Bashkimin Evropian, Strategjia Kombëtare e Inteligjencës Artificiale 2025-2030 dhe Plani i Veprimit i saj janë në koherencë të plotë me objektivat dhe kërkesat e acquis communautaire në fushën e teknologjive digjitale dhe inteligjencës artificiale, duke përfshirë harmonizimin me EU AI Act. Projektaktet normative të propozuara janë strukturuar për të siguruar një përafrim të plotë me standardet dhe praktikat evropiane, duke mbështetur një përdorim të sigurt, etik dhe transparent të sistemit të IA-së në Shqipëri.
Përmes këtij plani, paraqitet përmbushja e kritereve të përafrimit me Bashkimin Evropian në fushën e inteligjencës artificiale, duke përfshirë:
· Promovimin e përdorimit të përgjegjshëm të IA-së, duke përputhur zhvillimin dhe zbatimin e sistemeve inteligjente me parimet etike dhe udhëzimet e BE-së;
· Sigurimin e mbrojtjes së të dhënave dhe të drejtave themelore, përmes harmonizimit të rregulloreve kombëtare me standardet evropiane për sistemet me rrezik të lartë;
· Zhvillimin e kapaciteteve institucionale dhe mekanizmave të mbikëqyrjes, duke garantuar monitorim dhe raportim efektiv të përdorimit të IA-së në sektorin publik dhe privat;
· Vendosjen e standardeve teknike dhe procedurave të certifikimit, në përputhje me kërkesat e EU AI Act, për të siguruar sigurinë, cilësinë dhe besueshmërinë e sistemeve të IA-së;
· Mbështetjen e inovacionit dhe përdorimit efektiv të teknologjive IA, duke favorizuar implementimin e zgjidhjeve digjitale që avancojnë qeverisjen, shërbimet publike dhe zhvillimin ekonomik, në përputhje me objektivat e integrimit digjital evropian.
Ky vlerësim demonstron që projektakti i Strategjisë Kombëtare të Inteligjencës Artificiale ofron një bazë ligjore të qëndrueshme dhe të harmonizuar me acquis communautaire, duke siguruar zbatimin efektiv të Strategjisë dhe avancimin e integrimit të Shqipërisë në hapësirën digjitale të Bashkimit Evropian.

VI. PËRMBLEDHJE SHPJEGUESE E PËRMBAJTJES SË PROJEKTAKTIT
Projektakti “Për miratimin e Strategjisë Kombëtare të Inteligjencës Artificiale të Shqipërisë 2025-2030 dhe të Planit të Veprimit” synon të vendosë një kornizë kombëtare të zhvillimit, zbatimit dhe përdorimit të përgjegjshëm të teknologjive të inteligjencës artificiale në Shqipëri, duke u harmonizuar me standardet evropiane dhe me praktikat më të mira ndërkombëtare, sidomos në kuadër të EU AI Act. 
Strategjia dhe Plani i Veprimit përfshijnë një sërë masash dhe iniciativash që synojnë zhvillimin e kapaciteteve institucionale dhe profesionale në përdorimin e IA-së, modernizimin e infrastrukturës digjitale, rritjen e integrimit të teknologjive inovative në sektorin publik dhe privat, si dhe nxitjen e bashkëpunimit ndërkombëtar. Në këtë kuadër, projektakti specifikon:
· Zhvillimin e kuadrit ligjor dhe rregullator për IA, duke përafruar legjislacionin dhe standardet kombëtare me acquis communautaire, përfshirë klasifikimin e sistemeve sipas nivelit të rrezikut, standardet e sigurisë, etikës dhe mbrojtjes së të dhënave;
· Rritjen e kapaciteteve profesionale dhe ekspertizës lokale, përmes trajnimeve, workshop-eve dhe programeve edukative të dedikuara për punonjësit e sektorit publik, ekspertët e teknologjisë dhe studentët, me fokus në përdorimin etik dhe të sigurt të IA-së;
· Zgjerimin e përdorimit të IA-së dhe teknologjive digjitale në sektorin publik dhe privat, duke mbështetur zhvillimin e shërbimeve inteligjente, efikase dhe të orientuara ndaj qytetarëve;
· Nxitjen e inovacionit dhe bashkëpunimit ndërkombëtar, duke përfshirë zhvillimin e projekteve të përbashkëta me institucionet ndërkombëtare, për shkëmbimin e praktikave më të mira dhe integrimin e njohurive të avancuara teknologjike në arsim, shkencë dhe industri;
· Sigurimin e qeverisjes dhe monitorimit të përdorimit të IA-së, përmes krijimit të mekanizmave institucionalë të mbikëqyrjes, raportimit dhe vlerësimit të sistemeve të IA-së në nivel kombëtar;
· Promovimin e përdorimit të sigurt dhe etik të IA-së, përmes zhvillimit të udhëzimeve, protokolleve dhe programeve edukative që adresojnë higjienën digjitale, sigurinë kibernetike dhe ndërgjegjësimin mbi rreziqet dhe kërcënimet digjitale;
· Mbështetjen e inovacionit dhe zhvillimit ekonomik, duke krijuar mundësi për përdorimin e IA-së në zgjidhje praktike, efikase dhe konkurruese, që kontribuojnë në forcimin e ekosistemit digjital shqiptar dhe rritjen e aftësive të fuqisë punëtore për sfidat e së ardhmes.
Projektakti, nëpërmjet përmbajtjes së tij të detajuar dhe Planit të Veprimit, synon të krijojë një bazë të qëndrueshme ligjore, institucionale dhe teknologjike për zhvillimin e IA-së në Shqipëri, duke garantuar përdorimin e saj në mënyrë të përgjegjshme, transparente dhe të harmonizuar me standardet dhe praktikat evropiane. Ky dokument krijon një udhërrëfyes strategjik për të gjitha institucionet publike dhe partnerët privatë, duke vendosur themelet për një ekosistem inteligjent digjital, inovativ dhe të integruar në nivel kombëtar dhe ndërkombëtar.

VII. INSTITUCIONET DHE ORGANET QË NGARKOHEN PËR ZBATIMIN E AKTIT
Strategjia Kombëtare e Inteligjencës Artificiale 2025-2030 dhe Plani i Veprimit zbatohet në periudhën 2025-2030, ndërsa roli udhëheqës i takon Agjencisë Kombëtare të Shoqërisë së Informacionit (AKSHI) si institucioni përgjegjës për koordinimin dhe mbikëqyrjen e zbatimit të strategjisë. 
Përgjegjësia për zbatimin e masave ndahet sipas rolit dhe kompetencave të institucioneve të përfshira:
· Ministria e Arsimit dhe Sportit: integrimi i inteligjencës artificiale në arsim, zhvillimi i kurrikulave dhe trajnimi i stafit;
· Institucionet e Arsimit të Lartë dhe Qendrat e Inovacionit: zhvillimi i ekspertizës, pilotimi i projekteve dhe bashkëpunimi ndërkombëtar;
· Autoriteti Kombëtar për Sigurinë Kibernetike (AKSK): monitorimi i sigurisë dhe qeverisjes së sistemeve të IA-së;
· Ministria e Financave dhe Ekonomisë: mbështetja financiare e masave dhe investimeve në infrastrukturë digjitale;
· Partnerë të tjerë publikë dhe privatë: implementimi i projekteve praktike dhe aplikimeve të IA-së në sektorët e tyre;
· Partnerë ndërkombëtarë dhe organizata donatore: mbështetje teknike, kapacitete dhe shkëmbim praktikash më të mira.
Kjo strukturë siguron koordinim të qartë, monitorim të vazhdueshëm dhe zbatim efektiv të strategjisë, duke garantuar përputhshmëri me objektivat e përcaktuara në planin kombëtar të inteligjencës artificiale.

VIII. MINISTRITË, INSTITUCIONET DHE SUBJEKTET E TJERA QË KANË KONTRIBUAR NË HARTIMIN E PROJEKTAKTIT
Projektvendimi “Për miratimin e Strategjisë Kombëtare të Inteligjencës Artificiale të Shqipërisë 2025-2030 dhe të Planit të Veprimit” është hartuar nga Agjencia Kombëtare e Shoqërisë së Informacionit (AKSHI) me kontributin e:
· Ministrisë së Arsimit dhe Sportit, për integrimin e inteligjencës artificiale në arsimin formal dhe zhvillimin e kapaciteteve njerëzore; 
· Ministrisë së Shëndetësisë, për identifikimin e nevojave dhe mundësive për përdorimin e IA-së në shëndetësi;
· Ministrisë së Infrastrukturës dhe Energjisë, për mbështetjen e infrastrukturës digjitale, menaxhimin e energjisë dhe implementimin e sistemeve inteligjente në sektorët kritike;
· Autoritetit Kombëtar për Sigurinë Kibernetike (AKSK), për çështjet e sigurisë, qeverisjes dhe monitorimit të sistemeve inteligjente;
· Institucioneve të Arsimit të Lartë dhe Qendrave të Inovacionit, për ekspertizën teknike dhe zhvillimin e projekteve pilote;  
· Ministrisë së Financave dhe Ekonomisë, për analizën e nevojave financiare dhe mbështetjen e investimeve në infrastrukturë digjitale; 
· Subjekteve dhe partnerëve ndërkombëtarë, për asistencë teknike, shkëmbim praktikash më të mira dhe përfshirje në konsulta për zhvillimin e politikave strategjike.
Ky proces i përbashkët siguron një qasje gjithëpërfshirëse dhe të harmonizuar me praktikat më të mira ndërkombëtare, duke garantuar që projektakti pasqyron nevojat kombëtare, parimet etike dhe standardet evropiane për zhvillimin dhe përdorimin e inteligjencës artificiale në Shqipëri.

IX. RAPORTI I VLERËSIMIT TË ARDHURAVE DHE SHPENZIMEVE BUXHETORE
Zbatimi i Strategjisë Kombëtare të Inteligjencës Artificiale 2025-2030 dhe i Planit të Veprimit do të mbështetet në burime të ndryshme financiare, duke përfshirë buxhetin e shtetit, fonde nga partnerë ndërkombëtarë dhe instrumente të Bashkimit Evropian.
Vlerësimi buxhetor ka për qëllim të identifikojë kostot relative për realizimin e masave kryesore, përfshirë zhvillimin e kapaciteteve institucionale, trajnimin e personelit, infrastrukturën digjitale, pilotimin e projekteve të inteligjencës artificiale dhe bashkëpunimet ndërkombëtare.
Kjo qasje siguron përdorim efikas dhe të qëndrueshëm të fondeve, duke mbështetur zhvillimin e kapaciteteve kombëtare, inovacionin dhe modernizimin e shërbimeve publike dhe sektorëve kyç të ekonomisë dhe shoqërisë.

